An Teastas Sóisearach
Aonad 6 – Mé féin sa saol mór
An tríú domhan

An tríú domhan: Nótaí an Mhúinteora

An Teastas Sóisearach – Dúshlánach 

	Spriocanna
	Cumas tuisceana, scríbhneoireachta, léitheoireachta agus labhartha na ndaltaí a fhorbairt sa réimse saoil – forbairt agus an tríú domhan

	Stór focal
	Forbairt agus an tríú domhan


	Straitéisí Múinteoireachta Molta


Tá na ceachtanna bunaithe ar mhír éisteachta ina bhfuil dalta scoile ag tabhairt óráid díospóireachta. Tá an píosa dúshlánach go leor ó thaobh stór focal de agus ó thaobh canúna de. 
Tá na ceachtanna oiriúnach do rang a bhfuil caighdeán ard Gaeilge acu don Teastas Sóisearach, ach is féidir leat féin iad a láimhseáil ar bhealach a oireann don rang atá agat féin. Moltar na gníomhaíochtaí a nascadh le Céimeanna Comparáide na hAidiachta, Fócas ar Theanga.  

Réamhphlé 
· Cuir na daltaí ag obair i mbeirteanna nó i ngrúpaí. 
· Léigh a bhfuil ar an sleamhnán leis na foghlaimeoirí le bheith cinnte go dtuigeann siad a bhfuil le déanamh acu. 
· Iarr ar na daltaí a gcuid tuairimí a phlé le chéile. Féach na Freagraí. 
Réamhobair 1
· Déan plé oscailte, os comhair an ranga ar fad, ar na pointí éagsúla atá ar an sleamhnán.
· Féach na Freagraí. 

Réamhobair 2
· An aidhm atá leis an ngníomhaíocht seo ná aird na bhfoghlaimeoirí a dhíriú ar an stór focal deacair a bheidh sa mhír éisteachta. 
· Iarr ar gach foghlaimeoir na focail ar chlé a cheangal leis na focail ar dheis. Ansin iarr orthu a bhfreagraí a chur i gcomparáid leis an duine in aice leo.

· Pléigh thusa na freagraí cearta ansin, féach na Freagraí. 


Éisteacht 1 
· Abair leis na foghlaimeoirí go mbeidh siad ag éisteacht le mír atá deacair agus fada go leor.
· Mínigh dóibh go gcaithfidh siad éisteacht leis an mír den chéad uair gan aon rud a scríobh síos fós.
· Ansin abair leo na ráitis ar an sleamhnán a léamh agus cuidigh le haon ní nach dtuigeann siad. 
· Mínigh dóibh go gcuirfidh tú an mhír ar siúl arís agus go gcaithfidh siad a bhreacadh síos ina gcóipleabhair a bhfuil na frásaí fíor nó bréagach. 
· Cuir stop leis an mír tar éis gach ráitis má cheapann tú go bhfuil gá leis sin.
· Pléigh na freagraí (féach na Freagraí). 

Éisteacht 2 
· Abair leis na foghlaimeoirí go mbeidh siad ag éisteacht leis an mír arís, agus go gcaithfidh siad na ceisteanna a fhreagairt.
· Léigh na ceisteanna leo sula gcuirfidh tú an mhír ar siúl.
· Pléigh na ceisteanna leis an rang iomlán ansin agus déanaigí plé ar an mír.
Iarobair 1

· Cuir an sleamhnán seo in airde agus iarr ar gach beirt na ceisteanna a dhéanamh.
· Ní gá duit féin aon ní a mhíniú dóibh, ba cheart go mbeadh siad in ann buile faoi thuairim a thabhairt faoi bhrí na gceisteanna, fiú mura bhfuil siad cinnte. 
· Tar éis tamaill, pléigh na tuairimí a bhí acu ar fad. Féach na Freagraí.
Iarobair 2

· Léigh a bhfuil ar an sleamhnán leis an rang iomlán. 
· Roinn an rang i ngrúpaí agus abair leo na ceisteanna a phlé le chéile.
· Bí ar fáil chun cuidiú leo nó chun aon cheist a fhreagairt le linn na gníomhaíochta.
· Scríobh aon fhocail nua ar an gclár. 
	Freagraí


Réamhphlé
Is freagraí ginearálta a bheidh i gceist, mar shampla: Is iad tíortha san Afraic agus san Áise na tíortha is boichte. 
Réamhobair 1
Eas-: ex- nó dis- 
Iom- / Im-: in-
Féin-: self-
I ngaireacht scread asail – to be within spitting distance
Seacht míle dícheall – doing the level best

Éisteacht 1

1. Fíor

2. Bréagach

3. Bréagach

4. Fíor

5. Fíor

6. Fíor

7. Bréagach

8. Bréagach

Iarobair 1

An chéad domhan (gorm) – Tíortha forbartha 

An dara domhan (dearg) – Bloc an Oirthir. Tháinig deireadh le cumhacht an chumannachais le titim bhalla Beirlín sa bhliain 1989. 

An tríú domhan (glas) – Tíortha i mbéal forbartha 
Script – An tríú domhan
Sinéad 

A Chathaoirligh, a mholtóir agus a chairde Gael, fairim fíorchaoin fáilte romhaibh go dtí an díospóireacht um thráthnóna. Sinéad is ainm domsa agus beidh mise ag plé gur ar scáth a chéile a mhaireann na daoine agus gur fearr beagán cúnaimh ná mórán trua. 

Braithimid ar thíortha eile ó thaobh fhormhór na n-earraí a úsáidimid gach lá. Déantar an chuid is mó dár n-éadach agus dár n-amhábhar a iompórtáil. Is geilleagar sinn a bhraitheann go mór ar an easpórtáil. Tá muid go léir ag brath ar a chéile, ardaíonn teacht na taoide gach bád. Dá mhéad cabhrach a thugann muid dóibh is ea is fearr dúinn féin é amach anseo.

Príomhaidhm chúnamh na hÉireann is ea forbairt a dhéanamh ar gheilleagar an tríú domhan chun a chinntiú nach mbeidís ag brath ar chúnamh ón gcéad domhan a thuilleadh ionas go mbeidís féinchothabhálach. Agus anois, faoi mar a dúirt, is fearr beagán cúnaimh ná mórán trua. I 1970 gheall na tíortha is saibhre sa domhan go dtabharfaidís 0.7% dá GNP gach bliain don tríú domhan. Ghlac Éire leis an rún seo ó na Náisiúin Aontaithe agus thugadar geallúint go ndéanfaidís a seacht míle dícheall an 0.7% seo a thabhairt. I gcomhthéacs na bhfadhbanna atá ag an tríú domhan, faoi mar a léireoidh Aoife, níl dóthain anseo.

Cinnte a Chonchúir, tá muid i ngéarchéim eacnamaíochta, ach nach bhfuil sé soiléir ón méid a dúirt Helena go bhfuil fadhbanna an tríú domhan i bhfad Éireann níos measa ná ár bhfadhbanna beaga féin anseo. Ach, fiú go bhfuilimid i ngéarchéim eacnamaíochta is féidir an méid seo a láimhseáil gan dua, a chairde. Ach, daichead bliain ina dhiaidh sin nílimid i ngaireacht scread asail don sprioc seo a bhaint amach. I láthair na huaire 0.52% atá lamhálta ag an stát agus fós tá Meagan agus Bernard ag gearán faoin bhfíorbheagán a thugaimid. Ba í dearcadh mhuintir na hÉireann riamh ná gur fearr beagán cúnaimh ná mórán trua. Anuraidh bhíomar €227,000 faoi mbun an bhunsprice (an bunsprioc) a leagadar féinig amach. An mó beatha daonna a shábhálfadh an méid sin? An mó scoil a osclódh sé? An mó tionscnaimh sláinte a thosnódh sé? Téann ár n-airgead i bhfad Éireann níos faide thall sa tríú domhan ná mar a théann anseo. Bhí agus tá an fhlaithiúlacht agus an chomharsanúlacht (comharsanacht) i muintir na hÉireann. Níor dhúnadar an doras riamh ar éinne a bhí ag lorg cabhrach. Agus nach bhfuil an rialtas agus an stát ann chun ionadaíocht a dhéanamh thar ár gceann? Mar sin, níor chóir dúinn bheith ag gearán faoin bhfíorbheagán a thugann muid dóibh. 

Go raibh míle maith agaibh as cluas na héisteachta a thabhairt dom agus táim chomh cinnte is go sníonn uisce síos, go n-aontóidh sibh liom féin agus le mo chomhghleacaithe nuair a deirimid nach bhfuil an stát rófhlaithiúil lena chúnamh (gcúnamh) don tríú domhan. 

